
Anutunöŋ
mönöwök
neŋgehoriba
neŋgoŋgiröhi, miaŋgö
ak-kömukömu kendonŋan
töriba sömaŋi 6 teköiga
miaŋgöreŋ kam kuŋgumamgö
ahök. Jisösnöŋ nalö
miaŋgöreŋ miri qetŋi
Betani miaŋgöreŋ anök. 
Mutuk azi qetŋi Lazarus mem 
gulii kömupnöhök wahöta malöhi, 
mönö yaŋgö mire aŋgorök.



Mewö tatketka
Marianöŋ kelök
kirin kun lömbötŋi
500 gram mi memba
Jisösgöreŋ kayök. Kirin 
mi o umköhöwakŋambuk ölŋi
qetŋi nad bohonŋi öŋgöŋgöŋi
ketaŋi miaŋön kokolak
qeqeŋa. Yaŋön mi memba
kaba simin köla Jisös könaŋe
mimbiliba miriba nöröp jupŋan
kereŋ meyök. Mewö aiga miri uruŋe
tatkeri, mi ogö wörönŋan pukpuköba
dop köla ahöiga mötket. 



Gwarekurupŋi 12 yeŋgöreŋök kun qetŋi Judas Iskariot
yaŋön Jisös mamalolo mem waŋgimamgöra aka jike
nup galöm yeŋgöreŋ anök. Yeŋgöreŋ anda keuŋi jiiga
mi möta uruŋinan ölöwahiga
söŋgöröŋi moneŋ waŋgibingöra 
keu jöhöget. Keu jöhögetka 
Jisös nalö kungen mamalolo
mem waŋgimamgö köna möt
jaruba köiŋbiŋgöba 
malök. Mewö. 



Gwarek yetkön Jisösnöŋ jim
kutum etkiyöhi, miaŋgö dop aka 
Pasowa lama mözözömgöyohot. 
Nene nemba tata Jisösnöŋ beret 
memba kötuetköba mindipköba
eŋgiba kewö jiyök, “Ki nani busuni. 
Ki memba neget.” 



Mewö jiba wain qambi memba
saiwap jiba eŋgiba kewö jiyök, 
“Iŋini körek qambi kiaŋgöreŋök
neget. Ki nani sepni. Mi Anutunöŋ
ambazip yembuk jöhöjöhö areŋ aiga
köhöimapköra sepni mokoget geiga
ambazip gwötpuk yeŋgö
siŋgisöndokŋini mosötma.”



Jisösnöŋ jiyök, “O Saimon Saimon! Mötnöŋ! Kölkömöt
azinöŋ wit padi kötŋi joutnöŋ ala uturuköiga kamböŋi
deŋda erakzawi, Satanöŋ mönö miaŋgö dop eŋön
löwöriba yaŋgö böröŋe gemegöra uturuköba esapesap
al eŋgimamgö kapaŋ köla jöjöröza. Jöjörözapmö, göhö
mötnaripkan sörauba pömsöm qebapuköra nöŋön
göhöra köuluköba
malal.”



“Miaŋgöra nalö kungen urugi meleŋda nöŋgöreŋ 
kamani, miaŋgöreŋ mönö mötnarip alaurupki naŋgöba
mem köhöim eŋgiman.” Mewö jiiga Saimonöŋ
meleŋnök, “Kembu, nöŋön göbuk kösö mire anbitkö
aka mohotŋe kömumbitkö jöjöröba maljal.” Mewö
jiyökmö, Jisösnöŋ jii mörök, “Pitö, nöŋön kewö jibi
mötnöŋ: Kuruknöŋ merak
qahö qeriga göŋön
mutuk ni möt
niŋgimamgö qaŋ
kölnöŋga indimŋi
karöbut akŋa.” 



Mewö eraum möta anda
yembuk arö kun qetŋi
Gezemane miaŋgöreŋ
aŋgotket. Aŋgota
Jisösnöŋ gwarekurupŋi
kewö jii mötket, “Nöŋön
endu anda köuluköbiga iŋini
ölöp nalö sutŋe ki nanŋinök
tatme.” Köuluköba jiyök, “Aba 
Iwini, gi yuai kun qahö
mölölömbizan. Miaŋgöra
sihimbölögö qambiŋi ki mönö
noaŋgitman. Noaŋgitpanak, mi 
nöŋgö sihimgö dop qahöpmö, 
mönö nangi jitkahö dop
asuhuma.” 



Jike nup galöm aka Farisi (Köna keugö kapaŋkölköl) 
yeŋön jöwöwöl jikegö kiripo galöm (sikiriti) tosatŋi
melaim eŋgigetka Judasnöŋ i aka gawmangö
yarö azi kambu kun eŋgömeiga mohotŋe
kaget. Yeŋön kiwa lambe aka timbi
liŋgipŋini memba bisiba arönöŋ
kaget. Mewö jiba yeŋgöreŋök
kunŋan jike nup galöm
bohonŋaŋgö welenqeqeŋi
qeba kezapŋi ölŋi köteköi
erök. Erökmö, Jisösnöŋ
meleŋda “Mönö mosötket!” 
jiba welenqeqegö kezapŋi
yandiyöhi, mi misiriiga
ölöwahök. 



Mewö aiga yarö azi yeŋön Jisös memba jöhöba
waŋgita jike nup galöm bohonŋaŋgö mire anget. 
Angetka Pitönöŋ andöŋine
sikepsikep eŋguataŋgöba
anök. Miaŋgöreŋ anda
jakömbuak mirigö kiripo
uruŋe geba sombem
bibiŋe könöp ohoba
mohotŋe tatket. 
Pitönöŋ
mewöŋanök
yeŋgö sutŋine
tarök.



Pitönöŋ jike nup galöm
bohonŋaŋgö welen aziŋi
qeba kezapŋi qeköi
eröhi, yaŋgö
tinitosolomŋi welenqeqe
alaŋi kunöŋ mi möta qesiba
jiyök, “O gi mönö arönöŋ
yambuk mohokŋe malohotka
gekzal me denöwö?” Mewö jiiga
Pitönöŋ kunbuk qaŋ köliga nalö
miaŋgöreŋök kuruknöŋ könahiba
qeriga mörök. Mewö. Keu mi 
mötmöriba wösöŋi julmamgö
aiga yaigep geba sahöt
böliyök. Mewö. 



Mewö jiiga kambu körek yeŋön
wahöta Jisös waŋgita premiö
Pailötköreŋ anget. Mewö jigetka
Pailötnöŋ kewö qesim waŋgiyök, 
“Ölŋa, gi Juda yeŋgö kiŋa akzan me 
qahö?” Qesim waŋgiiga
Jisösnöŋ meleŋda jiyök, 
“Mönö nangak jizani, 
mewö.” Pailötnöŋ Jisös
pösatmamgö möta keu

kunbuk jiyök. Jiyökmö, yeŋön
qetala öraŋböraŋ misiba qet

gigilahöget, “Maripomnöŋ qeget! 
Maripomnöŋ qeget!” 



Mewö meleŋda jigetka Pailötnöŋ Jisösgö
keuŋi jim teköba maripomnöŋ qeget
kömumapköra böröŋine alök. Böröŋine
aliga yarö azi yeŋön Jisös memba galöm
kölget. Galöm kölgetka nanŋi maripomŋi
nanŋak aŋguba siti kutuba yaigep geba
gölme kun qetŋi Nöröpsihit qerakzema, 
miaŋgöreŋ anget. Nöröpsihit qet mi Hibru
keunöŋ Golgota qerakze.



Miaŋgöreŋ anda maripomnöŋ qeget
aka yambuk azi yahöt likeplikep
mohotŋe etkuba Jisös sutŋire algetka
kinget. 



Nalö miaŋgöreŋ jöwöwöl jike uruŋe opo kinöhi, miaŋön
mönö euyök bibiŋe jurata eta yahöt ahök. Jisösnöŋ nalö
miaŋgöreŋ köhöikŋanök qeta kewö jiyök, “Iwini, nöŋön
uŋani göhö böröge aljal.” 
Mewö jiba söŋgörö ösum
kondikŋi öröba kömuyök. 



Neŋgogie miaŋgöreŋ Arimatia toŋi, 
azi qetbuŋaŋambuk qetŋi Josef 
yaŋön kayök. Yaŋön mewöyök
Anutu bemtohoŋaŋgö ölŋi
asuhumapköra mamböta
malök. Yaŋön Juda 
yeŋgö jike kaunsöl
kambugö
jitŋememe kun 

aka 

Sabat kendonöŋ
könahimamgö

ahöraŋgöra aka 
keŋgötŋi yaköriba
Pailötköreŋ anda
Jisösgö qamötŋi

memamgö qesiyök.



Jim teköm waŋgiiga opo tuatŋi
söŋgöröŋi memba anda qamötŋi
maripomnöhök qeköba memba
eta oponöŋ esuhuyök. 
Esuhuba memba
qaksirinöŋ anda
kötnöŋ köteŋ
urorohogetka dum
ahöyöhi, 

miaŋgöreŋ alök. 
Ala köt kötaŋi

kun metaliga köteŋ
numbuŋi közipköyök.



Sabat kendon tatatköra yuai
mözözömgöba ahöba wahöta
miaŋgöreŋ jike nup galöm
aka Farisi (Köna keugö
kapaŋkölköl) yeŋön
Pailötköreŋ anda
tokoba kewö jiget,
“Ketaŋamnini, 
eŋololoŋgö . . .”



“urukuŋgukuŋgu azi miaŋön jebuk
malöhi, nalö miaŋgöreŋ kewö
jii mörin, ‘Nöŋön wehön
karöbut teköiga kunbuk
guliba wahötmam.’ 
Neŋön keu mi 
mötmörizin.” 



“Mewö jii möta qaksirinöŋ anda köt
köteŋaŋgö numbuŋe köt ketaŋi
algetka közipköba kinöhi, 
mi supapŋi ala yarö azi
al eŋgigetka jegalöm
köhöikŋi meget.”



Sabat kendon tatket teköiga Sonda
söŋanök wahöta miri giaŋiiga
Magdalagö Maria aka alaŋi
Maria kun yetkön
qaksirigö köt köteŋ
ekitkö anohot. 
Anohotka
miaŋgöreŋök
kenöŋ ketaŋi

kewögöra
meyök: Kembugö

garata kunöŋ
Suepnöhök eta 
qaksirinöŋ kaba

numbuŋe köt ketaŋi
qetali ani qakŋe

tarök.



Mewö asuhuiga yarö azi qaksiri
galöm megeri, yeŋön yaŋgöra
awöwöliba jönömŋini undui
kömum töriget.



Mewö aketka garatanöŋ ambi yahöt
yetköra keu kewö jiyök, “Jisös
maripomnöŋ qegeri, iŋiri
yaŋgöra jaruzahot, mi 
mötzal. Miaŋgöra mönö
keŋgötŋiri kude
mötmahot. Nanŋak 
jiyöhaŋgö dop mönö 
kömupnöhök 

wahötza. 
Miaŋgöra ki qahö  

ahöza. Mönö kaba 
dum ahöyöhi, salupŋi 

mi ekŋahot.” 



Mewö jiiga zilaŋök qaksiri mosöta
keŋgötŋiri möta töndup önöŋi qahö
söŋgaiba buzup mi memba
gwarekurupŋi jiyohot mötmegöra 
ösumŋiran anohot.



Ösumŋiran anohotka Jisösnöŋ i könanöŋ
asuhum etkiba “Söŋanŋiri!” jiyök. 
Mewö jiiga kösutŋe anda sipköba
könaŋe meraköba waikŋi memba
möpöseim waŋgiyohot.



Könaŋgep gwarekurupŋi 11 mieŋön tokoba nene
nemba tatketka yeŋgöra mewöyök asuhuyök. Asuhuba

uruköhöikŋinaŋgöra tembula kömupnöhök wahöriga
ekeraŋön buzupŋi jiget möta mi qahö möt narigeri, 

miaŋgöra i jim eŋgiyök. Kembu Jisösnöŋ keuŋi mewö jii
mötketka Anutunöŋ waŋgiriga Suepnöŋ öŋgöba

Anutugö böröŋi ölŋe tata malja.



Miaŋgö könaŋi
kewö: Ambazip i

möt narim waŋgizei, yeŋgöreŋök kunŋan
ayuhubapuköra Anutunöŋ gölme dop

önöŋi qahö jöpaköm neŋgiyök. Neŋön    
körek letota malmal köhöikŋaŋgö 
buŋaya akingöra mönö Nahönŋi    

mohotsirik mi neŋgiyök.



Rom kimbi 3:23 Ambazip körek neŋön siŋgisöndok aka 
Anutugö asakmararaŋaŋgöra osizin. 

Rom kimbi 6:23 Siŋgisöndok ahinga Toŋan töwa neŋgiiga
kömup köhöikŋi miwikŋaibinmö, Anutugö kalemŋi mi 
oyaeŋkoyaeŋ malmal. Kraist Jisös Kembuninambuk
qekötahöba kinbin ewö, mönö köhöiba teteköŋi qahö

mal öŋgöbin. Mewö.

Hibru 9:27 Gölme ambazip neŋgö areŋnini kewö ahöza: Nini
nalö kunöŋ kömumbin aka miaŋgö andöŋe Anutunöŋ keunini

kewöta jim teköm neŋgima. 

Efesus 2:8,9 Anutu möt narim waŋgigetka kalem möriamŋan
mönö amöt qem eŋgiiga kunbuk letotket. Nanŋini nam köl

aŋguba mewö miaŋön qahö letotketmö, Anutunöŋ mi 
kalemŋa ak eŋgiyök. Nanŋinak yuai kun ak sorokögeraŋgöra

aka qahö letotket. Kunöŋ kun nanŋi sileŋi memba
öŋgöbapuköra mönö kalem möriamŋaŋgörök aka 

mewö ak eŋgiyök. 



Rom kimbi 10:9,10 Anutunöŋ Jisös mem gulii kömupnöhök
wahörök. Göŋön keu mi urugan möt nariba numbu jitkan
“Jisösnöŋ Kembuni akza,” mewö jim miwikŋaizan ewö, 

mönö amöt qem gihiiga letotman. Gi urugan Buŋa keu möt
narinöŋga Anutunöŋ keugi jim teköiga solaniman aka numbu

jitkan Jisös jim miwikŋainöŋga amöt qem gihiiga letotman. 

Jon 3:16,17 “Miaŋgö könaŋi kewö: Ambazip i möt narim
waŋgizei, yeŋgöreŋök kunŋan ayuhubapuköra Anutunöŋ
gölme dop önöŋi qahö jöpaköm neŋgiyök. Neŋön körek

letota malmal köhöikŋaŋgö buŋaya akingöra mönö Nahönŋi
mohotsirik mi neŋgiyök. Ambazip gölme dop mal anjini, 
Anutunöŋ Nahönŋi neŋgö keunini jim tekömapköra aka 
qahöpmö, Nahönŋan amöt neŋguiga kantri dop letota
oyaeŋkoyaeŋ akingöra aka melaiiga gölmenöŋ erök.”



1 Jon 5:11-13 Anutunöŋ keuŋi kewö naŋgöba jiyök, “Nöŋön
malmal köhöikŋi eŋgimamgö jiali, nani Nahönan mönö
malmal kömbönaŋi miaŋgö kondotkondot Toŋi akza.”

Yaŋgö Nahönŋambuk maljawaŋön mönö malmal köhöikŋi
buŋa qem aŋguba malja. Anutugö Nahönŋambuk qahö
maljawaŋön mönö malmal köhöikŋi mi qahö buŋa qem

aŋguba malja. Mewö. Uruŋini meleŋda Anutu Nahönŋaŋgö
qetŋi memba möt narimakzei, nöŋön kimbi ki eŋgöra ohozal. 

Malmal köhöikŋaŋgö buŋaya akzei, iŋini miaŋgö könaŋi
törörök möt kutumegöra ki ohozal.



Matyu 26-28; Luk 22-24; Jon 13-21 

